
তথ্যবিবরণী                                                                                                            নম্বর :  ৪৮০১
 

বিনামূল্যে চিকিৎসা সেবা দিচ্ছেন তথ্য ও সম্প্রচার প্রতিমন্ত্রী
 

জামালপুর, ২৩ আশ্বিন (৮ অক্টোবর) : 

বঙ্গবন্ধুর আদর্শের একজন অনুসারী এবং চিকিৎসক হয়েও দেশ সেবায় রাজনীতিতে নিয়োজিত হয়েছি। ডাক্তার হিসেবে সবসময় সুযোগ খুঁজি মানব সেবায় কাজ করতে। সাধারণ মানুষকে বিনামূল্যে সেবা প্রদানে যে আত্মতৃপ্তি পাওয়া যায় তার তুলনা হয় না বলেন তথ্য ও সম্প্রচার প্রতিমন্ত্রী ডা. মোঃ মুরাদ হাসান।

প্রতিমন্ত্রী আজ সরিষাবাড়ি উপজেলায় নিজ বাড়িতে বিনামূল্যে চিকিৎসা সেবা প্রদান এবং আগত সর্বস্তরের জনগণের সকল সমস্যার সমাধানে প্রয়োজনীয় পদক্ষেপ গ্রহণকালে এসব কথা বলেন।

এলাকাবাসী বলেন, ডা. মুরাদ এর মতো এমন মানবিক মানুষরাই বদলে দিতে পারে পিছিয়ে পরা মানুষের কষ্টের গল্প। এরপূর্বে তিনি নিজ বাসভবনে জেলার নির্বাহী প্রকৌশলী ও কর্মকর্তাদের সাথে মতবিনিময় করেন।

বাদ-জুমা তাঁর মরহুম পিতা বিশিষ্ট রাজনীতিবিদ, প্রখ্যাত আইনজীবী ও বীর মুক্তিযোদ্ধা এডভোকেট মতিয়র রহমান তালুকদার এবং সরিষাবাড়ি উপজেলা আওয়ামী লীগের সাবেক সহসভাপতি বীর মুক্তিযোদ্ধা সদ্য প্রয়াত মোজাম্মেল হক তারা মাস্টার এর কবর জিয়ারত করেন।

এরপর ঝিনাই নদীতে আবহমান বাঙালি জাতির ঐতিহ্য ও শতবর্ষের প্রাচীন সংস্কৃতির অন্যতম অনুষঙ্গ নৌকা বাইচ উপভোগ করেন এবং বিজয়ীদের হাতে পুরস্কার তুলে দেন প্রতিমন্ত্রী। 
#

গিয়াস/সাহেলা/মোশারফ/আব্বাস/২০২১/২১:২৫ ঘণ্টা 
তথ্যবিবরণী                                                                                                       নম্বর :  ৪৮০০

দেশে শান্তিপূর্ণভাবে দুর্গাপূজা উদ্‌যাপনে সরকার বদ্ধপরিকর
                                                  -- পরিবেশমন্ত্রী
ঢাকা, ২৩ আশ্বিন (৮ অক্টোবর) : 

পরিবেশ, বন ও জলবায়ু পরিবর্তন মন্ত্রী মোঃ শাহাব উদ্দিন বলেছেন, সারাদেশে সুন্দর ও সুষ্ঠুভাবে পূজা 
উদ্‌যাপনে সরকার বদ্ধপরিকর। দেশের সনাতন ধর্মাবলম্বীরা যাতে শান্তিপূর্ণভাবে পূজা উদ্‌যাপন করতে পারে সে বিষয়ে প্রয়োজনীয় ব্যবস্থা গ্রহণ করছে সরকার।

আজ মৌলভীবাজার জেলার বড়লেখা ও জুড়ী উপজেলা প্রশাসন কর্তৃক আয়োজিত শারদীয় দুর্গোৎসব উপলক্ষ্যে প্রধানমন্ত্রীর উপহার জিআর চাল বিতরণ অনুষ্ঠানে প্রধান অতিথির বক্তব্যে ঢাকাস্থ সরকারি বাসভবন থেকে অনলাইনে যুক্ত হয়ে মন্ত্রী এসব কথা বলেন।

মন্ত্রী বলেন, প্রধানমন্ত্রী শেখ হাসিনার নেতৃত্বে জাতির পিতার স্বপ্নের অসাম্প্রদায়িক বাংলাদেশ বিনির্মাণে দিনরাত কাজ করছে সরকার।  তিনি বলেন, ধর্ম মানুষকে সঠিক মানুষ হিসেবে গড়ে উঠতে সহায়তা করে। সকলে নিজ নিজ ধর্ম মেনে চললে সমাজে বিশৃঙ্খলা ও অশান্তি কমে আসবে।

এ সময় বড়লেখা উপজেলায় ১৩৪টি এবং জুড়ী উপজেলায় ৭২টি সার্বজনীন পূজামণ্ডপে  ৫০০ কেজি করে জিআর চাল বিতরণ করা হয়।
#
দীপংকর/সাহেলা/মোশারফ/সেলিম/২০২১/১৮:৪০ ঘণ্টা 

তথ্যবিবরণী                                                                                                             নম্বর : ৪৭৯৯

ডিমের দাম মানুষের ক্রয়ক্ষমতার মধ্যে আনার পরিকল্পনা নেয়া হচ্ছে

                                                   ---মৎস্য ও প্রাণিসম্পদ মন্ত্রী

ঢাকা, ২৩ আশ্বিন (৮ অক্টোবর) : 

সরকারি-বেসরকারি যৌথ উদ্যোগে ডিমের দাম মানুষের ক্রয় ক্ষমতার মধ্যে নিয়ে আসার পরিকল্পনার কথা জানিয়েছেন মৎস্য ও প্রাণিসম্পদ মন্ত্রী শ ম রেজাউল করিম।

আজ রাজধানীর একটি হোটেলে বিশ্ব ডিম ‍দিবস উপলক্ষ্যে আয়োজিত আলোচনা অনুষ্ঠানে প্রধান অতিথির বক্তব্যে মন্ত্রী এ পরিকল্পনার কথা জানান। প্রাণিসম্পদ অধিদপ্তর, জাতিসংঘের খাদ্য ও কৃষি সংস্থা (এফএও), ওয়ার্ল্ড পোল্ট্রি সায়েন্স এসোসিয়েশন-বাংলাদেশ শাখা এবং বাংলাদেশ পোল্ট্রি ইন্ডাস্ট্রিজ সেন্ট্রাল কাউন্সিল (বিপিআইসিসি) যৌথভাবে এ অনুষ্ঠান আয়োজন করে।


এ সময় মন্ত্রী জানান, সমৃদ্ধ জাতি গড়তে হলে পরিপূর্ণ পুষ্টিসম্মত খাবার নিশ্চিত করতে হবে। পুষ্টিসম্মত খাবারের অন্যতম উপাদান ডিম। ডিমের প্রয়োজনীয়তা গ্রামে-গঞ্জেসহ সকল জায়গায় ছড়িয়ে দিতে হবে। দেশের প্রতিটি মানুষ যেন অনুধাবন করতে পারে, খাবারের শ্রেষ্ঠতম একটা উপকরণ ডিম। এই খাদ্য উপাদান যেন ব্যয়বহুল না হয় সেদিকে লক্ষ্য রাখতে হবে। যতটুকু ব্যয় হয় সেটা কীভাবে কমানো যায় সেজন্য সরকারি ও বেসরকারি উদ্যোগে যৌথ পরিকল্পনা নেয়া হবে। লক্ষ্য রাখতে হবে ব্যয়ের কারণে ডিম যেন মানুষের ক্রয় ক্ষমতার বাইরে চলে না যায়। ডিমের উৎপাদন বৃদ্ধি ও সহজলভ্য করার জন্য মানুষকে উদ্বুদ্ধ করতে হবে, উদ্যোক্তা হিসেবে তৈরি করতে হবে, স্বনির্ভর করতে হবে।


অনুষ্ঠানে মন্ত্রী আরো বলেন, বাংলাদেশের প্রধানমন্ত্রী শেখ হাসিনা গুণগত উন্নয়নে বিশ্বাস করেন। ‍তিনি দেশের সকল কিছুতে টেকসই উন্নয়নের কথা বলেন। প্রতিবেশী দেশসমূহের তুলনায় বাংলাদেশের প্রাণিসম্পদ খাতের এগিয়ে যাওয়া বিস্ময়কর। এ খাতের উন্নয়নে শেখ হাসিনা সরকার ব্যাপক পৃষ্ঠপোষকতা দিয়েছে।


পুষ্টি চাহিদা মেটাতে বেশি বেশি ডিম খেতে হবে। ডিম খাওয়া নিয়ে বিভ্রান্তির বেড়াজাল থেকে বেরিয়ে এসে মানুষকে সচেতন করতে হবে। পুষ্টি চাহিদা পূরণের মাধ্যমে রোগ প্রতিরোধ ক্ষমতা বাড়াতে পারলে আমাদের আয়ুষ্কাল বাড়বে। আজ দেশের মানুষের গড় আয়ু বেড়েছে। মাতৃমৃত্যুর হার, শিশু মৃত্যুর হার অনেক কমে গেছে। রাষ্ট্রীয় ব্যবস্থাপনা ও বেসরকারি উদ্যোক্তাদের সম্মিলিত প্রয়াসে চাহিদা অনুযায়ী খাদ্যের যোগান ও স্বাস্থ্যসম্মত জীবনযাপনের কারণে এটা সম্ভব হয়েছে-যোগ করেন মন্ত্রী।
 #

ইফতেখার/সাহেলা/মোশারফ/আব্বাস/২০২১/১৯:০৩ ঘণ্টা 

তথ্যবিবরণী                                                                                                       নম্বর :  ৪৭৯৮

সাবেক এমপি ভারতী নন্দী সরকার এর মৃত‍্যুতে নৌপরিবহন প্রতিমন্ত্রীর শোক
ঢাকা, ২৩ আশ্বিন (৮ অক্টোবর) : 

সাবেক সংসদ সদস‍্য ও বীর মুক্তিযোদ্ধা ভারতী নন্দী সরকার এর মৃত‍্যুতে গভীর শোক ও দুঃখ প্রকাশ করেছেন নৌপরিবহন  প্রতিমন্ত্রী খালিদ মাহমুদ চৌধুরী।

প্রতিমন্ত্রী আজ এক শোকবার্তায়  প্রয়াতের আত্মার শান্তি কামনা করেন এবং শোকসন্তপ্ত পরিবারের সদস‍্যদের প্রতি সমবেদনা জানান।

উল্লেখ‍্য, ভারতী নন্দী সরকার চিকিৎসাধীন অবস্থায় আজ দিনাজপুর মেডিক‍্যাল কলেজ হাসপাতালে মৃত‍্যুবরণ করেন।
#
জাহাঙ্গীর/সাহেলা/মোশারফ/সেলিম/২০২১/১৮:০০ ঘণ্টা 

তথ্যবিবরণী                                                                                                            নম্বর :  ৪৭৯৭
 

কোভিড-১৯ সংক্রান্ত সর্বশেষ প্রতিবেদন 
 

ঢাকা, ২৩ আশ্বিন (৮ অক্টোবর) : 
            স্বাস্থ্য অধিদপ্তর এবং রোগতত্ত্ব, রোগ নিয়ন্ত্রণ ও গবেষণা প্রতিষ্ঠান (আইইডিসিআর)-এর তথ্যানুযায়ী গত ২৪ ঘণ্টায় দেশে ২৩ হাজার ৩০২ জনের নমুনা পরীক্ষা করে ৬৪৫ জনের শরীরে করোনা সংক্রমণ পাওয়া গেছে। এ নিয়ে বাংলাদেশে এখন পর্যন্ত কোভিড-১৯ আক্রান্ত রোগীর সংখ্যা ১৫ লাখ ৬১ হাজার ৪৬৩ জন। 

 


গত ২৪ ঘণ্টায় ৭ জন-সহ এ পর্যন্ত ২৭ হাজার ৬৫৪ জন এ রোগে মৃত্যুবরণ করেছেন।

 


করোনা ভাইরাস আক্রান্তদের মধ্যে এখন পর্যন্ত সুস্থ হয়েছেন ১৫ লাখ ২২ হাজার ৫৯১ জন।

 

#

ফেরদৌস/সাহেলা/মোশারফ/আব্বাস/২০২১/১৮:০৪ ঘণ্টা
তথ্যবিবরণী                                                                                                           নম্বর : ৪৭৯৬ 

জিয়া খুনি ও বিশ্বাসঘাতক হিসেবেই ইতিহাসের পাতায়

                                    ---তথ্য ও সম্প্রচার মন্ত্রী
ঢাকা, ২৩ আশ্বিন (৮ অক্টোবর) : 


তথ্য ও সম্প্রচার মন্ত্রী এবং আওয়ামী লীগের যুগ্ম সাধারণ সম্পাদক ড. হাছান মাহ্‌মুদ বলেছেন, বিএনপির প্রতিষ্ঠাতা জিয়াউর রহমানের নাম ইতিহাসের পাতায় একজন খুনি ও বিশ্বাসঘাতক হিসেবেই চিহ্নিত হয়ে থাকবে।   


আগামী ১৮ অক্টোবর বঙ্গবন্ধুর কনিষ্ঠ পুত্র শহিদ শেখ রাসেলের ৫৭তম জন্মবার্ষিকী উপলক্ষে আজ রাজধানীর শেখ রাসেল রোলার স্কেটিং কমপ্লেক্সে শেখ রাসেল জাতীয় শিশু কিশোর পরিষদ আয়োজিত চিত্রাঙ্কন প্রতিযোগিতা অনুষ্ঠানে প্রধান অতিথির বক্তৃতায় মন্ত্রী একথা বলেন। 


ড. হাছান বলেন, 'কারবালার প্রান্তরেও শিশু ও নারীদের হত্যা করা হয়নি। কিন্তু ১৯৭৫ এর ১৫ আগস্ট শিশু, নারী, অন্তঃসত্ত্বা নারীকেও হত্যা করা হয়েছে। শিশু শেখ রাসেলকেই শুধু নয়, চার বছরের শিশু সুকান্ত বাবু, বারো বছরের বেবি সেরনিয়াবাত, চৌদ্দ বছরের আরিফ সেরনিয়াবাত এবং অন্তঃসত্ত্বা আরজু মনিকেও ঘাতকেরা হত্যা করেছে। আসলে বঙ্গবন্ধুর ছায়াকেও খুনিরা ভয় পেতো।'


মন্ত্রী বলেন, 'সেনাপ্রধান, উপপ্রধান বা যে কোনো সেনা অফিসারের দায়িত্ব নিজের জীবন বিপন্ন করে হলেও রাষ্ট্রপতিকে রক্ষা করতে ছুটে যাওয়া আর জিয়াউর রহমানকে যখন রাষ্ট্রপতি বঙ্গবন্ধুকে হত্যার খবর দেয়া হয়, তখন সে বলেছিল, 'সো হোয়াট, ভাইস প্রেসিডেন্ট ইজ দেয়ার'। অর্থাৎ সে আগে থেকেই জানতো। লন্ডনে দেয়া সাক্ষাৎকারে কর্নেল ফারুক-রশীদ বলেছে, তাদের কাছে হত্যা পরিকল্পনা শুনে জিয়া বলেছিল, 'গো এহেড'। সেকারণে জিয়া শুধু বঙ্গবন্ধু হত্যায় নয়, শেখ রাসেল হত্যায়ও যুক্ত।'


'জিয়া যে হাজার হাজার সেনাসদস্যকে হত্যা করেছে, তাদের পরিবারের সদস্যরা সম্প্রতি মিলিতভাবে জিয়ার বিচার চেয়েছে' উল্লেখ করে মন্ত্রী বলেন, 'আমি দৃঢ়ভাবে বিশ্বাস করি, বঙ্গবন্ধু হত্যার নেপথ্য কুশীলবদের বিচার এবং ক্ষমতা নিষ্কন্টক করতে জিয়া পরিচালিত হত্যাযজ্ঞের বিচারের জন্য কমিশন গঠন করা প্রয়োজন। জিয়াউর রহমানের মুখোশ তাতে আরো উন্মোচিত হবে এবং আজকে যারা তার দল করে, তারা সেদিন লজ্জিত হবে।'


মন্ত্রী এসময় শিশু-কিশোরদের দেশপ্রেম ও মূল্যবোধে উদ্দীপ্ত সৃষ্টিশীল প্রাণ হিসেবে বেড়ে উঠায় পরিবারের শিক্ষার ওপর গুরুত্বারোপ করেন। বক্তৃতা শেষে তিনি শিশু-কিশোরদের চিত্রকর্মগুলো ঘুরে দেখেন। 


শেখ রাসেল জাতীয় শিশু কিশোর পরিষদের মহাসচিব কে এম শহিদ উল্যার সভাপতিত্বে অনুষ্ঠানে সংগঠনের উপদেষ্টা তরফদার মোহাম্মদ রুহুল আমিন, সাংগঠনিক সম্পাদক ফরিদ উদ্দিন আহমেদ রতন, 
মোঃ আলাউদ্দিন সাজু বক্তব্য রাখেন।
#

নির্ধারিত সময়েই বঙ্গবন্ধু স্যাটেলাইট-২ উৎক্ষেপণ

-টেলিযোগাযোগ মন্ত্রী
ঢাকা, ২৩ আশ্বিন (৮ অক্টোবর) : 


মহাকাশে বঙ্গবন্ধু স্যাটেলাইট-২ উৎক্ষেপণ, ফাইভ-জি নেটওয়ার্ক চালু এবং তৃতীয় সাবমেরিন ক্যাবল সংযোগ স্থাপনে নির্বাচনী ইশতেহারে যে প্রতিশ্রুতি দেওয়া হয়েছিল ডাক ও টেলিযোগাযোগ বিভাগ তা বাস্তবায়ন শুরু করেছে এবং নির্ধারিত সময়ের্ মধ্যেই তা শেষ হবে বলে জানিয়েছেন ডাক ও টেলিযোগাযোগ মন্ত্রী মোস্তাফা জব্বার। তিনি বলেন, মহাকাশে বঙ্গবন্ধু স্যাটেলাইট-১ উৎক্ষেপণের মাধ্যমে বাংলাদেশ  বিশ্বের ৫৭তম স্যাটেলাইট উৎক্ষেপণকারি দেশের গৌরব অর্জন করেছে এবং প্রধানমন্ত্রী শেখ হাসিনার নেতৃত্বে নির্ধারিত সময়েই দেশের দ্বিতীয় স্যাটেলাইট উৎক্ষেপণের সকল প্রস্তুতি সম্পন্ন হয়েছে।


মন্ত্রী গতকাল রাতে  রাজধানীর হোটেল ইন্টারকন্টিনেন্টালে বাংলাদেশ স্যাটেলাইট কোম্পানি লিমিটেড-বিএসসিএল আয়োজিত 'বঙ্গবন্ধু স্যাটেলাইট-১ এর মাধ্যমে দেশের বেসরকারি স্যাটেলাইট টিভি চ্যানেলসমূহের সম্প্রচার শুরুর ২য় বর্ষপূর্তি’ উপলক্ষ্যে আলোচনা সভায় এসব কথা বলেন।


সভায় প্রধান অতিথি হিসেবে বক্তব্য রাখেন তথ্য ও সম্প্রচার মন্ত্রী ড. হাছান মাহমুদ, বিশেষ অতিথির  বক্তব্য রাখেন প্রধানমন্ত্রীর মুখ্য সচিব ড. আহমদ কায়কাউস, অনলাইনে যুক্ত ছিলেন ডাক ও টেলিযোগাযোগ সচিব মো. আফজাল হোসেন এবং এসোসিয়েশন অব টেলিভিশন চ্যানেল ওনার্স-এটকো সভাপতি অঞ্জন চৌধুরী। অনুষ্ঠানে সভাপতিত্ব করেন বিএসসিএল -এর চেয়ারম্যান ড. শাহজাহান মাহমুদ।


ডাক ও টেলিযোগাযোগ মন্ত্রী  বলেন, ২০০৮ সালের ১২ ডিসেম্বর প্রধানমন্ত্রী শেখ হাসিনার ডিজিটাল বাংলাদেশ ঘোষণা অনুযায়ী ২০২১ সাল ডিজিটাল বাংলাদেশে রূপান্তরের বছর। বেতবুনিয়ায় ভূ-উপগ্রহ কেন্দ্র প্রতিষ্ঠা, আইটিইউ ও ইউপিইউ -এর সদস্যপদ অর্জন, টিএন্ডটি বোর্ড প্রতিষ্ঠা, প্রযুক্তি নির্ভর শিক্ষা প্রবর্তনসহ বঙ্গবন্ধু শেখ মুজিবুর রহমান ডিজিটাল বাংলাদেশের বীজ বপণ করেছিলেন। মোস্তাফা জব্বার বলেন, প্রধানমন্ত্রী শেখ হাসিনা মোবাইল ফোনের মনোপলি ভেংগে ৪টি মোবাইল কোম্পানিকে লাইসেন্স প্রদান, কম্পিউটারের ওপর থেকে ভ্যাট-ট্যাক্স প্রত্যাহার, ভি-সেটের মাধ্যমে ইন্টারনেট প্রবর্তন, সফটওয়্যার রপ্তানিকারক দেশ হিসেবে প্রতিষ্ঠায় করণীয় নিরূপণে ড. জামিলুর রেজার নেতৃত্বে কমিটি গঠন করেন। মন্ত্রী বলেন, সবাই নিজ দেশের স্যাটেলাইট ব্যবহার করতে পেরে গৌরব অনুভব করি। 
#

প্রবাসীদের জন্য সিটিজেন রেজিস্ট্রেশনের আপগ্রেডেড সংস্করণ চালু করেছে টোকিও বাংলাদেশ দূতাবাস
টোকিও, (৮ অক্টোবর) :  

প্রবাসীদের জন্য সিটিজেন রেজিস্ট্রেশনের আপগ্রেডেড সংস্করণ চালু করেছে টোকিওস্থ বাংলাদেশ দূতাবাস। আজ এক অনাড়ম্বর অনুষ্ঠানের মাধ্যমে নাগরিকদের তথ্য সংরক্ষণের উন্নত ও আধুনিক সংস্করণটি উদ্বোধন করেন জাপানে নিযুক্ত বাংলাদেশের রাষ্ট্রদূত শাহাবুদ্দিন আহমদ। 

রাষ্ট্রদূত বলেন, সরকারের ডিজিটাল বাংলাদেশ গড়ার নীতির সাথে সামঞ্জস্যপূর্ণ নতুন এই সিস্টেমটি আধুনিক প্রযুক্তিতে তৈরী, ব্যবহারকারীদের জন্য সহজ ও যুগোপযোগী। এটি ব্যবহারের ফলে দূতাবাস জাপান প্রবাসীদের সঠিক ও হালনাগাদ তথ্য পাবে; যা ডাটাবেস আকারে সংরক্ষণ করতে পারবে এবং ভবিষ্যতে সরকারি সেবা প্রদানে ব্যবহার করা হবে। এছাড়া বিভিন্ন প্রাকৃতিক দুর্যোগ, মহামারি ও বিপদে প্রবাসীদের সাথে যোগাযোগ করা ও তাঁদের কাছে দূতাবাসের সেবা প্রদান সহজতর হবে। 

রাষ্ট্রদূত জাপান প্রবাসী সকল বাংলাদেশি নাগরিককে দূতাবাসের ওয়েবসাইট ব্যবহার করে তাঁদের রেজিস্ট্রেশন সম্পন্ন করার জন্য অনুরোধ করেন। 

এ সময় দুতাবসের কর্মকর্তা-কর্মচারীগণ উপস্থিত ছিলেন।    

